
TIKUV-TRIKOTAJ KORXONALARDA 
VOSITACHILARNI MOTIVATSIYALASH 
MASALALARI 
Jalilov Jamshid G‘anijonovich
Toshkent davlat iqtisodiyot universiteti
Marketing kafedrasi dotsenti, iqtisodiyot fanlari bo‘yicha falsafa doktori (PhD)
O‘zbekiston, 100003, Toshkent sh., Chilonzor tumani,
Islom Karimov ko‘chasi, 49-uy 
E-mail: j.jalilov@tsue.uz

Annotatsiya. Maqolada tikuv-trikotaj korxonalarida vositachilarni motivatsiyalashda qo‘llaniladigan motivatsiya usullari 
ilmiy asoslangan. Tikuv-trikotaj korxonalarida vositachilarga yo‘naltirilgan motivatsiya usullaridan foydalanish holati tahlil 
qilingan. Shuningdek, vositachilarga yo‘naltirilgan motivatsiya usullaridan foydalanishni takomillashtirish yo‘nalishlari 
keltirilgan.

Kalit soʻzlar: motivatsiya, motivatsiya usullari, xulq-atvorli va kommunikatsion rivojlantirish motivatsiya usuli, moliyaviy 
motivatsiya usuli, sifatli xizmat ko‘rsatish motivatsiya usuli.

Abstract. This article presents scientifically based motivation methods applied to intermediaries in garment and knitwear 
enterprises. The state of application of motivation methods aimed at intermediaries in sewing and knitwear enterprises 
is analyzed. The article presents directions for improving the application of motivation methods aimed at intermediaries 
in sewing and knitwear enterprises.

Key words: motivation, motivation methods, behavioral and communication development motivation method, financial 
motivation method, quality service motivation method.

Аннотация. В статье представлены научно обоснованные методы мотивации, применяемые к посредникам 
на швейно-трикотажных предприятиях. Проанализировано состояние применения методов мотивации, 
ориентированных на посредников на швейно-трикотажных предприятиях. Представлены направления 
совершенствования применения методов мотивации, ориентированных на посредников на швейно-трикотажных 
предприятиях.

Ключевые слова: мотивация, методы мотивации, метод мотивации развития поведения и коммуникации, метод 
финансовой мотивации, метод мотивации качественного обслуживания.

K I R I S H
Jahon iqtisodiyotida yengil sanoat, xususan, tikuv-trikotaj sanoati xalqaro savdoning eng dinamik 

rivojlanayotgan yo‘nalishlaridan biri hisoblanadi. Kiyim-kechak mahsulotlariga bo‘lgan talabning keskin ortib 
borishi, iste’molchilarning sifat va dizaynga nisbatan yuqori talablar qo‘yishi, shuningdek, global miqyosda 
tikuv-trikotaj korxonalarining marketing faoliyatini zamonaviy talablar asosida tashkil etish zaruriyati sohaning 
strategik ahamiyatini yanada oshirmoqda. Shu nuqtai nazardan, marketing jarayonlarida inson resurslaridan 
samarali foydalanish va marketologlarni maqsadli rag‘batlantirish mexanizmlarini ishlab chiqish masalasi 
dolzarb ilmiy-amaliy vazifa sifatida qaralmoqda.

O‘zbekiston Respublikasida kiyim ishlab chiqarish milliy iqtisodiyotning ustuvor yo‘nalishlaridan biri sifatida 
mamlakat eksport salohiyatini oshirish, yangi ish o‘rinlari yaratish va aholi daromadlarini ko‘paytirishda muhim 
o‘rin tutadi. “2022–2026-yillarda O‘zbekiston Respublikasining taraqqiyot strategiyasi” [1] da, xususan, tikuv-
trikotaj sanoatida ishlab chiqarish va eksport hajmini oshirish, xalqaro bozorda yuqori qo‘shimcha qiymatga 
ega mahsulotlar ishlab chiqarish asosiy vazifalardan biri sifatida belgilangan. Bu esa, o‘z navbatida, soha 

korxonalarida marketing faoliyatining samaradorligini ta’minlash, iste’molchilar ehtiyojlarini chuqur tahlil qilish 
va raqobat ustunligini shakllantirish zaruratini kuchaytiradi.

Shu bilan birga, tikuv-trikotaj korxonalarida marketing faoliyatining muvaffaqiyati faqat texnologik 
innovatsiyalar yoki reklama strategiyalari bilan cheklanib qolmaydi. Xodimlarning ijodiy va intellektual 
salohiyatini to‘liq ishga solish, ularni korxona maqsadlariga erishishga samarali rag‘batlantirish mexanizmlarini 
shakllantirish zarurdir. Chunki marketing faoliyatida inson omili hal qiluvchi resurs sifatida namoyon bo‘lib, 
motivatsiya mexanizmlarining to‘g‘ri yo‘lga qo‘yilishi korxona raqobatbardoshligini oshirish va uning uzoq 
muddatli muvaffaqiyatini ta’minlashga xizmat qiladi.

Hozirgi davrda mavjud ilmiy adabiyotlarda motivatsiya nazariyalari va usullari umumiy jihatdan yoritilgan 
bo‘lsa-da, ularning tikuv-trikotaj sanoati marketing faoliyatiga yo‘naltirilgan metodologik yechimlari yetarli 
darajada ishlab chiqilmagan. Ayniqsa, mahalliy korxonalar sharoitida xodimlarni rag‘batlantirishning innovatsion 
yondashuvlarini ishlab chiqish, milliy mentalitet va bozor sharoitlariga mos metodologiyani yaratish zarurati 
dolzarbdir.

Shunday qilib, korxonalar marketing faoliyatida motivatsiya usullaridan samarali foydalanish masalasi 
ilmiy nuqtayi nazardan ham, amaliy jihatdan ham muhim ahamiyat kasb etadi. Ushbu tadqiqot natijalari 
marketing samaradorligini oshirish, marketologlarning ijodiy va kasbiy faolligini kuchaytirish, korxonalar 
raqobatbardoshligini oshirish hamda milliy yengil sanoatning xalqaro bozordagi mavqeini mustahkamlashga 
xizmat qiladi.

M A V Z U G A  O I D  A D A B I Y O T L A R  S H A R H I
Korxonalarda marketing faoliyatini tashkil etishdan maqsad — xo‘jalik yurituvchi subyekt tomonidan ishlab 

chiqarilgan mahsulot yoki ko‘rsatilayotgan xizmatlar orqali iqtisodiyotning barcha tarmoqlarini, iste’molchilarni 
va boshqa xo‘jalik yurituvchi subyektlarni zarur tovar va xizmatlar bilan uzluksiz ta’minlab borishdan iboratdir. 
Iste’molchilar jamiyatda ishlab chiqarilgan tovar va xizmatlarning turli shakllarini xarid qilish imkoniyatiga ega 
bo‘lgan iqtisodiy subyektlar sifatida namoyon bo‘ladi. Ishlab chiqaruvchilar esa iste’molchilarning ehtiyojlarini 
qondiradigan, ularni mahsulotni xarid qilishga undaydigan tovarlarni ishlab chiqish hamda tegishli faoliyatni 
tashkil etishlari lozim. Mazkur jarayonda motivatsion mexanizmlar muhim o‘rin tutadi, chunki ular xodimlar va 
vositachilarning mehnat faolligini oshirish, ularni natijadorlikka yo‘naltirishga xizmat qiladi.

Motivatsiya (lot. movere — “harakatlantirmoq”, “uyg‘otmoq”) tushunchasi birinchi bor 1880-yillarning 
boshlarida psixologik adabiyotlarda tilga olingan [2]. Websterning yangi akademik lug‘atida “motiv” — “insonni 
harakatga undovchi narsa, ehtiyoj yoki istak”, “motivatsiyalash” esa — “motiv bilan ta’minlash”, “motivatsiya” 
esa “motivatsiyalash faoliyati yoki jarayoni” sifatida ta’riflangan [3].

Tadqiqotchilar Cherry va Morin motivatsiyani jarayon sifatida izohlagan bo‘lib, ularning fikricha, motivatsiya 
— bu maqsadga yo‘naltirilgan xatti-harakatlarni boshlaydigan, boshqaradigan va qo‘llab-quvvatlaydigan 
jarayondir. Ular ta’kidlashicha, motivatsiya inson xulq-atvorining maqsadga yo‘naltirilganligini ifodalaydi va u 
ehtiyojlardan kelib chiqadigan ichki rag‘batlarni o‘z ichiga oladi [4].

Del I. Hawkinsning ta’rifiga ko‘ra, motivatsiya — bu xatti-harakatni faollashtiruvchi, uni maqsad sari 
yo‘naltiruvchi va mazkur xatti-harakatni davom ettirishga quvvat beruvchi kuchdir. Unga ko‘ra, motivatsiya 
inson xulq-atvorining shakllanishi va davomiyligida asosiy omil sifatida namoyon bo‘ladi [5].

Yevropalik olim Michael Solomon esa motivatsiyani quyidagicha izohlaydi: “Motivatsiya — bu insonni 
harakatga keltiradigan va uni maqsad sari yo‘naltiradigan jarayondir”. Unga ko‘ra, motivatsiya inson faoliyatini 
maqsadga muvofiq ravishda boshqaruvchi ichki psixologik mexanizm sifatida qaraladi [6].

Korxona mahsulotlarini sotishda vositachilarga nisbatan qo‘llaniladigan motivatsiya usullari — bu 
vositachilarni samarali ishlashga, korxona manfaatlariga sodiq bo‘lishga undaydigan rag‘batlantiruvchi omillar, 
vositalar, dastaklar va rag‘batlar yig‘indisidir. Korxonalarda vositachilarni motivatsiyalashda qo‘llaniladigan 
motivatsiya usullarini quyidagi guruhlarga ajratish mumkin:

• xulq-atvorli va kommunikatsion rivojlantirish motivatsiya usuli — xodimlarning shaxsiy salohiyatini 
rivojlantirish, ularni jamoaviy muhitda faol ishtirok etishga yo‘naltirish;

• moliyaviy motivatsiya usuli — ish haqi, bonus, mukofot a boshqa moddiy rag‘batlantirish vositalarini o‘z 
ichiga oladi;

• sifatli xizmat ko‘rsatish motivatsiya usuli — mijozlar bilan munosabatlarda yuqori sifat darajasini saqlash 
va xizmat ko‘rsatish madaniyatini kuchaytirishga qaratilgan.

Korxonaning konseptual intilishlari, avvalo, tashqi muhitdagi vositachilarga qaratilgan bo‘ladi. Shu bois 
bozor munosabatlarining chuqur va izchil rivojlanib borayotgan sharoitida korxonalar marketing faoliyatida 
motivatsiya tizimini vositachilar faoliyatiga moslashtirib ishlab chiqish hamda uni doimiy ravishda takomillashtirib 
borish muhim ahamiyat kasb etadi.

T A D Q I Q O T  M E T O D O L O G I YA S I
Korxonalarda marketing faoliyatini tashkil etishdan asosiy maqsad — xo‘jalik yurituvchi subyekt tomonidan 

ishlab chiqarilgan mahsulot yoki ko‘rsatilayotgan xizmatlarni iqtisodiyotning barcha tarmoqlarini, iste’molchilarni 
va xo‘jalik yurituvchi subyektlarni barcha turdagi tovarlar hamda xizmatlar bilan uzluksiz ta’minlab turishdan 
iboratdir. Iste’molchilar jamiyatda ishlab chiqarilgan tovar va xizmatlarning barcha turlarini xarid qilish imkoniyatiga 
ega bo‘lgan iqtisodiy subyektlar hisoblanadilar. Ishlab chiqaruvchilar esa, o‘z navbatida, iste’molchilar 
ehtiyojlarini qondiradigan tovarlar ishlab chiqarish hamda ularni xarid qilishga undaydigan faoliyatlarni amalga 
oshirishlari zarur. Mazkur jarayonni samarali tashkil etishda motivatsion mexanizmlar muhim o‘rin tutadi.

Motivatsiya tadqiqoti iste’molchi qarorlarini qabul qilishning Freydning psixoanalitik modeliga asoslangan 
yondashuv sifatida shakllangan. Ushbu yondashuvga ko‘ra, xarid motivlarining muhim qismi ongsiz ravishda 
yuzaga keladi, chunki respondentlar brend yoki mahsulot toifasi haqida fikr bildirayotganda, ko‘pincha o‘z 
qarorlarining ichki sabablarini izohlay olmaydilar. Shuning uchun motivatsiyani o‘rganishda psixologik, iqtisodiy 
va marketing omillar birgalikda tahlil qilinadi.

Korxona miqyosida vositachilarga yo‘naltirilgan motivatsiya usullarining ahamiyatlilik darajasini aniqlashda 
respondentlar (ya’ni vositachilar) o‘z tanlovlarini mustaqil belgilaydilar. Shu asosda vositachilarni motivatsiyalash 
indeksi (VMI) quyidagi formula orqali hisoblanadi:

Bu yerda:
• MU1 – xulq-atvorli va kommunikatsion rivojlantirish motivatsiya usulini tashkil etuvchi ko‘rsatkichlarning 

o‘rtacha miqdori;
• MU2 – moliyaviy motivatsiya usulini tashkil etuvchi ko‘rsatkichlarning o‘rtacha miqdori;
• MU3 – sifatli xizmat ko‘rsatish motivatsiya usulini tashkil etuvchi ko‘rsatkichlarning o‘rtacha miqdori;
• AD1, AD2, AD3 – ushbu usullarning ahamiyatlilik ko‘rsatkichlari.
Ahamiyatlilik ko‘rsatkichi (AD) esa quyidagicha aniqlanadi:

Bu yerda:
• n1 – 1-o‘rinda eng ahamiyatli deb topilgan motivatsiya usulini tanlagan respondentlar soni;
• n2 – 2-o‘rinda deb baholangan motivatsiya usulini tanlagan respondentlar soni;
• n3 – 3-o‘rinda deb baholangan motivatsiya usulini tanlagan respondentlar soni;
• m – umumiy respondentlar soni.
Vositachilarni motivatsiyalash indeksi (VMI) 1 dan 5 gacha bo‘lgan oraliqda o‘zgaradi. Ushbu indeks 

korxona marketing faoliyatida vositachilarga yo‘naltirilgan motivatsiya usullaridan qay darajada samarali 
foydalanilayotganini aniqlash imkonini beradi.

Baholash quyidagi mezonlar asosida amalga oshiriladi:
• 1 < VMI ≤ 3 — past darajada motivatsiyalash;
• 3 < VMI ≤ 4 — o‘rta darajada motivatsiyalash;
• 4 < VMI ≤ 5 — yuqori darajada motivatsiyalash.
Agar VMI indeksi 5 ga yaqin bo‘lsa, bu holat korxonada vositachilarga yo‘naltirilgan motivatsiya usullari 

yuqori darajada tashkil etilganini bildiradi. Natijada, vositachilar faoliyati samaradorligi oshadi, sotuv hajmi 
kengayadi hamda korxonaning bozor raqobatbardoshligi mustahkamlanadi. Shu tariqa, mazkur metodologiya 
tikuv-trikotaj korxonalarining marketing samaradorligini oshirishda amaliy ahamiyat kasb etadi.

T A H L I L  V A  N A T I J A L A R
Tadqiqot ob’ekti sifatida o‘rganilgan tikuv-trikotaj korxonalari marketing faoliyatida vositachilarga nisbatan 

qo‘llanilayotgan motivatsiya usullaridan qay darajada foydalanilayotgani tahlil qilindi. Kiyim ishlab chiqaruvchi 
korxonalardan mahsulot xarid qiluvchi vositachilar o‘rtasida o‘tkazilgan so‘rovnoma natijalari asosida ularning 
motivatsiya usullariga bo‘lgan munosabati va bahosi aniqlanib, ushbu jarayonning samaradorlik darajasi 
baholandi (1-jadval).

1-jadval. Korxona vositachilariga qo‘llaniladigan motivatsiya usullaridan foydalanish holati haqidagi so‘rovnoma 
natijalari [7]

Motivatsiya 
usullari

Qo‘llanilayotgan motivatsiya usullaridan foydalanish, 1-5 

O‘rtacha 
qiymat

“1” ni 
belgilagan 
respondentlar 
soni

“2” ni 
belgilagan 
respondentlar 
soni

“3” ni 
belgilagan 
respondentlar 
soni

“4” ni 
belgilagan 
respondentlar 
soni

“5” ni belgilagan 
respondentlar 
soni

Xulq-atvorli va 
kommunikatsion 
rivojlantirish 
motivatsiya usuli

25 46 66 38 25 2.96

Moliyaviy 
motivatsiya usuli 52 58 43 26 21 2.53

Sifatli xizmat 
ko‘rsatish 
motivatsiya usuli

28 34 68 34 36 3.08

Jadval natijalariga ko‘ra, tahlil shuni ko‘rsatadiki, tikuv-trikotaj korxonalarida vositachilarni rag‘batlantirishda 
turli motivatsiya usullaridan foydalanish samaradorligi bir xil darajada emas.

Xususan, moliyaviy motivatsiya usuli bo‘yicha vositachilar tomonidan berilgan baholarga ko‘ra, ushbu 
yo‘nalishdagi rag‘batlantirish mexanizmlarini yanada kuchaytirish zarur. Ushbu usulning o‘rtacha bahosi 2,53 
ni tashkil etgan bo‘lib, bu ko‘rsatkich tahlil natijalariga ko‘ra, motivatsiya tizimini takomillashtirishga ehtiyoj 
mavjudligini bildiradi.

Xulq-atvorli va kommunikatsion rivojlantirish motivatsiya usuli bo‘yicha o‘rtacha baho 2,96 ni tashkil etgan. 
Bu esa, vositachilarning korxona bilan samarali muloqotda bo‘lishi va faoliyat jarayonida kommunikatsion 
ko‘nikmalarni rivojlantirish borasida ijobiy siljishlar mavjudligini ko‘rsatadi.

Eng yuqori baho esa sifatli xizmat ko‘rsatish motivatsiya usuliga to‘g‘ri kelib, 3,08 ni tashkil etdi. Bu 
holat korxonalar tomonidan xizmat sifati va mijozlar bilan o‘zaro munosabatlarni yaxshilash borasida ma’lum 
natijalarga erishilayotganidan dalolat beradi (1-rasm).

1-rasm. Korxona vositachilariga qo‘llaniladigan motivatsiya usullaridan foydalanish holati haqidagi so‘rovnoma 
natijalari

So‘rovnoma natijalariga ko‘ra, vositachilar sifatli xizmat ko‘rsatish motivatsiya usulidan foydalanish holatini 
qoniqarli (3,08) deb baholaganlar. Biroq ushbu motivatsiya usulini tashkil etuvchi ayrim tarkibiy elementlarda 

hali ham ma’lum darajada kamchiliklar mavjud. Bu esa korxonalar tomonidan xizmat sifatini yanada yaxshilash, 
vositachilarni malaka oshirish dasturlariga jalb etish hamda ularning xizmat ko‘rsatishdagi ishtirokini 
rag‘batlantirish zarurligini ko‘rsatadi.

So‘rovnoma vositasida olingan ma’lumotlar asosida shunday xulosa qilish mumkinki, kiyim ishlab chiqaruvchi 
korxonalardan mahsulot xarid qiluvchi vositachilar korxonalar tomonidan qo‘llanilayotgan motivatsiya usullariga 
nisbatan ijobiy munosabat bildirgan bo‘lsalar-da, ushbu tizimni takomillashtirishga ehtiyoj mavjud.

Tikuv-trikotaj korxonalari marketing faoliyatida vositachilarga yo‘naltirilgan motivatsiya usullarini to‘laqonli 
tarzda joriy etish va ularga jiddiy e’tibor qaratish talab etiladi. Ayniqsa, vositachilar bilan hamkorlikni kengaytirish, 
ularni korxonaning strategik sheriklari sifatida baholash hamda motivatsion mexanizmlarni kompleks tarzda 
ishlab chiqish zarur.

Kiyim ishlab chiqaruvchi korxonalardan mahsulot xarid qiluvchi vositachilar o‘rtasida o‘tkazilgan 
so‘rovnomada ular tomonidan motivatsiya usullarining ahamiyatlilik darajasi ham aniqlangan (2-jadval).

2 – jadval. Vositachilarga korxona tomonidan qo‘llaniladigan motivatsiya usullarining ahamiyatlilik darajasi 
haqidagi so‘rovnoma natijalari [7]

Motivatsiya usullari
Motivatsiya usullarining ahamiyatliligi, 1–3

Ahamiyatlilik 
darajasi“1” ni belgilagan 

respondentlar soni
“2” ni belgilagan 
respondentlar soni

“3” ni belgilagan 
respondentlar soni

Xulq-atvorli va 
kommunikatsion 
rivojlantirish motivatsiya 
usuli

9 13 18 0,295

Moliyaviy motivatsiya usuli 21 10 9 0,383 

Sifatli xizmat ko‘rsatish 
motivatsiya usuli 10 17 13 0,322 

Vositachilar tomonidan ahamiyatli deb ko‘rsatilgan motivatsiya usuli — moliyaviy motivatsiya usuli ekan. 
Kam ahamiyatli deb esa xulq-atvorli va kommunikatsion rivojlantirish motivatsiya usuli ko‘rsatilgan (2-rasm).

2-rasm. Vositachilarga korxona tomonidan qo‘llaniladigan motivatsiya usullarining ahamiyatlilik darajasi 1

Tahlil natijalariga ko‘ra, korxona tomonidan vositachilarga qo‘llaniladigan motivatsiya usullarining 
ahamiyatlilik darajasi ichida moliyaviy motivatsiya usullarining ko‘rsatkichi eng yuqori ekanligi kuzatildi (AD = 

1	 So’rovnoma natijalari asosida muallif ishlanmasi.

0,383). Bu esa vositachilar faoliyatida moddiy rag‘batlantirish mexanizmlarining muhim o‘rin tutishini, ularning 
ish samaradorligini oshirishda bevosita ta’sir ko‘rsatishini anglatadi.

Hisob-kitoblarga ko‘ra, vositachilarni motivatsiyalash indeksi (VMI) quyidagi formula asosida aniqlangan:

Tadqiqot natijalariga ko‘ra, VMI = 2,83 ni tashkil etdi. Bu ko‘rsatkich vositachilarni motivatsiyalash darajasi 
past darajada ekanligini bildiradi, biroq tizimning mavjudligi va uni bosqichma-bosqich rivojlantirish imkoniyatlari 
mavjud. Demak, korxonalarda vositachilarni rag‘batlantirish mexanizmlarini yanada takomillashtirish orqali 
ushbu ko‘rsatkichni yuqori bosqichga ko‘tarish mumkin.

Shuningdek, tahlil jarayonida vositachilarga nisbatan qo‘llaniladigan motivatsiya usullarining turli 
muddatlarda mahsulot xarid qiluvchi vositachilar o‘rtasida sezilarli tafovutga ega emasligi aniqlangan. Bu esa 
korxonalar tomonidan vositachilarga xizmat ko‘rsatish va ularni qo‘llab-quvvatlash jarayonida barqarorlik va 
tenglik tamoyiliga amal qilinayotganidan dalolat beradi.

Xulosa o‘rnida shuni ta’kidlash joizki, tikuv-trikotaj korxonalari mahsulotlarini realizatsiya qilish jarayonida 
vositachilarga nisbatan bir xil yondashuv qo‘llanilmoqda. Bu esa marketing faoliyatining muvozanatli olib 
borilishini, hamkorlik munosabatlarining barqarorligini va korxona imijining mustahkamlanishini ta’minlaydi. Shu 
bilan birga, moliyaviy va kommunikatsion motivatsiya usullarini takomillashtirish vositachilar sadoqatini oshirish 
hamda sotuv hajmini barqaror ko‘paytirishga xizmat qiladi.

 
X U L O S A  V A  T A K L I F L A R

O‘tkazilgan tahlillar natijasida shunday xulosaga kelish mumkinki, tikuv-trikotaj korxonalarida moliyaviy 
motivatsiya usullaridan foydalanish darajasi yetarli emas. Shu bois, ushbu korxonalarda boshqa turdagi 
motivatsiya usullarini ham takomillashtirish, ularni kompleks tarzda qo‘llash va amaliy mexanizmlarini ishlab 
chiqish maqsadga muvofiq hisoblanadi.

Tikuv-trikotaj korxonalarining marketing faoliyatida vositachilarga nisbatan qo‘llaniladigan moliyaviy 
motivatsiya usullarini takomillashtirish yo‘nalishlari quyidagilardan iborat:

• korxonalarda differensial bonus tizimini ishlab chiqish, ya’ni sotuv hajmi, yangi mijozlar soni va xizmat 
sifati asosida bonus miqdorini belgilash;

• qo‘shma marketing byudjetini shakllantirish, bunda reklama xarajatlarini korxona va vositachilar o‘rtasida 
hamkorlik asosida moliyalashtirish;

• sodiqlik dasturini joriy etish, ya’ni korxona bilan uzoq muddatli hamkorlik qilayotgan vositachilar uchun 
“Oltin”, “Kumush” va “Platinum” kabi statuslarni belgilash;

• dinamik chegirmalar tizimini ishlab chiqish, bunda mavsum, brend xususiyati va bozor talabidan kelib 
chiqib mos narx siyosatini yuritish.

Shuningdek, sifatli xizmat ko‘rsatish motivatsiya usulini takomillashtirish yo‘nalishlari quyidagilardan iborat:
• korxonalarda SERVQUAL indikatorlarini (ishonchlilik, javob tezligi, empatiya va professionallik) amaliyotga 

joriy etish;
• “Eng faol vositachi” mukofoti orqali eng samarali vositachilarni tan olish va rag‘batlantirish;
• vositachilar uchun brend madaniyati va xizmat etikasi bo‘yicha trening dasturlarini ishlab chiqish hamda 

muntazam o‘tkazib borish.
Tikuv-trikotaj korxonalari marketing faoliyatida yuqoridagi takliflarni bosqichma-bosqich amalga oshirish 

vositachilar bilan hamkorlik munosabatlarini mustahkamlash, ularning sadoqatini oshirish hamda korxonalarning 
barqaror rivojlanishiga xizmat qiladi. Shu bilan birga, bunday chora-tadbirlar vositachilarni rag‘batlantirish 
mexanizmlarini zamonaviylashtirish, sotuv hajmini oshirish va raqobatbardoshlikni kuchaytirish imkonini beradi.

